
MedDB2: Base de datos da lírica profana galego-portuguesa

MedDB é un recurso electrónico destinado aos estudosos de lírica medieval. A 
súa  finalidade  principal  consiste  en  pór  a  disposición  do  usuario  unha  información 
seleccionada  e  estruturada  que  avale  a  efectividade  das  buscas.  Dende  2008  está 
disponible  nunha segunda versión,  que actualiza e  mellora sensiblemente  a primeira 
(posta na rede en 1998), pois, por unha parte, permite a realización de buscas en varios 
niveis (cantigas / estrofas / versos / trobadores) e, por outra, amplia o número de campos 
nos que buscar. Ademais, e non é unha das novidades menos destacables,  inclúe un 
completo corpus coas imaxes -en alta resolución e calidade-  dos manuscritos,  o que 
posibilita un coñecemento moito máis profundo e certeiro dos textos consultados, non 
só no ámbito da investigación, senón tamén no divulgativo.

Entre as posibilidades que ofrece a busca por cantigas, a carón das indicacións 
indispensables relacionadas co incipit e número da cantiga, atópanse precisións sobre o 
número  de  estrofas  que  a  conforman,  a  lingua  na  que  está  composta,  a  forma 
(modalidade  compositiva,  relacións  interestróficas,  recursos  retóricos),  o  contido 
(categoría  xenérica,  temas e subtemas),  a situación dos textos  nos manuscritos  ou a 
relación  de edicións  publicadas  de  cada  cantiga.  A táboa das estrofas inclúe  5.925 
rexistros que recollen información completa de cada estrofa das cantigas, estruturada en 
diferentes seccións: o tipo de estrofa, o número total de versos que a compoñen, o seu 
número de esquema e o seu esquema métrico e rimático. A táboa dos versos ofrece 
34.231  rexistros  acompañados  de  información  completa  de  cada  verso  das  cantigas 
galego-portuguesas, tanto no relativo ao número de sílabas do verso analizado como á 
posición do verso na estrofa na que se inserta, os elementos que configuran a rima e, 
tamén, información acerca da palabra rimante.

En cada un dos casos, as táboas presentan tres rexións: (1)  Buscas: panel de 
construción  de  consultas.  Contén  elementos  que  permiten  extraer  da  base  aqueles 
rexistros  que  nos  interesan  e  varía  con cada  táboa,  pero  disponse  sempre  de  algún 
recurso interactivo (listas de operadores, caixas para escribir valores, etc.). (2) Filtros: 
panel de construción de filtros. Esta rexión permite restrinxir o conxunto de resultados 
sobre os que se fará a busca. É moi importante coñecer os campos contidos no panel de 
filtros, porque algúns deles poden ser determinantes nas buscas que nos interesan. (3) 
Resultados: visualización resumida do conxunto de resultados. Este panel mostra 
unha versión resumida do conxunto de resultados que se axusta aos criterios de busca e 
aos filtros introducidos.  Os resultados  preséntanse en formato  tabular  paxinado,  con 
controis para avanzar ou retroceder nas páxinas. Na táboa inclúese un ou varios campos 
por cada rexistro que axudan a identificalo. O enlace incluído por cada rexistro permite 
ver o seu contido completo.

Ademais,  cada  unha  das  táboas,  salvo  a  dos  trobadores  (que  ten  unha 
configuración lixeiramente diferente), ofrece a opción de acceder á imaxe dixitalizada 
do folio do manuscrito que transmitiu cada unha das cantigas. Deste xeito, a MedDB 
permite  achegarnos  non  só  ao  texto  orixinal  da  cantiga  senón  tamén  ás  rúbricas 
explicativas e atributivas, obra do humanista Angelo Colocci, que acompañan a moitas 
composicións nos cancioneiros B e V, así como as ilustracións miniadas ou a notación 
musical que acompaña a un reducido número de textos.



Como complemento a MedDB, deseñouse e púxose na web BiRMED, que inclúe 
un  extenso  repertorio  de  referencias  bibliográficas  relativas  á  produción  científica 
relacionada  coa  lírica  profana  galego-portuguesa,  mais  tamén  ás  Cantigas  de  Santa  
María e á prosa literaria galega medieval. O obxectivo é proporcionar unha ferramenta 
de traballo aos estudosos da literatura galega medieval mediante un rápido acceso ao 
conxunto  de  referencias  bibliográficas,  facilitando  o  intercambio  entre  docentes  e 
investigadores  de  diversos  ámbitos  xeográficos.  Neste  sentido,  a  base  ofrece, 
adicionalmente, un “índice de citas” que permite non só coñecer a bibliografía citada en 
cada  rexistro,  senón tamén saber onde está  citado o traballo  en cuestión,  aínda  que 
presente dúas restriccións: aplícase unicamente aos estudos publicados a partir do ano 
2003 e só recolle as citas recibidas por traballos incluídos na BiRMED.

Na actualidade, estase traballando nunha terceira ferramenta, que virá a ampliar 
enormemente as posibilidades de MedDB. Trátase de PalMed, que contén a transcrición 
paleográfica  dos  manuscritos  que  transmitiron  a  lírica  galego-portuguesa  medieval, 
respectando as particularidades gráficas dos copistas (de forma moi especial, o debuxo 
das  abreviaturas  e,  na  medida  do  posible,  a  presenza  unida  ou  separada  de  certas 
palabras  ou  conglomerados  gráficos).  Intenta  tamén  dar  conta,  ó  mesmo tempo,  de 
determinados aspectos que presentan os manuscritos,  como os  incipientes  errores,  o 
texto que aparece escrito por riba ou por debaixo da liña de escritura, os fragmentos de 
texto ou caracteres ilexibles, ou fragmentos de texto ou caracteres de difícil lectura ou 
interpretación. A súa vinculación a MedDB faise a través da táboa de versos.


